
						З пляцоўкі Вікікрыніцы

					

					


					
					
					Гэта старонка не была вычытаная
Спачатку ён расказаў пра падзеі, якія мелі месца пры нападзе на востраў ля Глена, пра смерць сваіх таварышоў і бегства самых небяспечных ворагаў племя. Затым ён апісаў прыроду і размяшчэнне гары, куды ён адвёў тых палонных, якія трапілі ў іх рукі. Пра свае ўласныя зверскія намеры ў адносінах да дзяўчат і пра сваё каварства, якое пацярпела няўдачу, ён не сказаў, але расказаў пра неспадзяваны напад атрада Доўгага Карабіна і яго сумныя вынікі. Тут ён крыху спыніўся і глянуў навакол. Як заўсёды, вочы ўсіх былі накіраваны на яго. Усе гэтыя смуглыя фігуры здаваліся статуямі: настолькі нерухомы былі іх позы і так моцна напружана ўвага.

Затым Магуа панізіў голас, да гэтага часу моцны і звонкі, і адзначыў заслугі памершых. Ні адной якасці, якая была здольна ўзбудзіць сімпатыю ў індзейца, ён не выпусціў з-пад увагі. Адзін ніколі не вяртаўся з палявання з пустымі рукамі; другі быў няўтомны ў пагоні за непрыяцелем. Гэты быў храбры, той шчодры. Адным словам, ён так умела даваў свае характарыстыкі памершым, што здолеў абудзіць спачуванне ў кожным з членаў племя.

— Ці ляжаць косці маіх юнакоў, — заключыў ён, — на могілках гуронаў? Вы ведаеце, што не. Іх душы пайшлі ў бок заходзячага сонца і перасякаюць ужо вялікія воды на шляху да шчаслівай краіны вечнага палявання. Але яны накіраваліся ў дарогу без запасаў яды, без стрэльбаў, без нажоў, без макасінаў, голымі і жабракамі.

